Lærerplan i Samisk for alle i kommunale barnehager og skoler, Tanamodellen / Oahppoplána  Sámegielas buohkaide gieldda mánáidgárddin ja skuvllain, Deanumodella 






Fága birra
[bookmark: _Toc71803951]Fága relevánsa ja árvvut
[bookmark: _Hlk71754202]Sámegiella nubbingiellan, sámegiella 3, Deanu-málle, lea giellafága mii bidjá ollu fuomášumi praktihkalaš oahppamii, ja lea danin guovddáš fága gulahallamii, kulturáddejupmái, albmanahttimii ja gullevašvuhtii. Fága galgá váikkuhit addimis ohppiide buori sámegielfágalaš vuođu Deanu gielddas. Oahpahus galgá váikkuhit ahte oahppit ožžot positiivvalaš iešgova ja nana gullevašvuođa iežas giellaservodahkii ja guvlui gos sii ásset ja ellet. Sámegiel gelbbolašvuohta rahpá uvssaid, ja addá buriid eavttuid lihkostuvvat buoret bargoeallimis ja priváhtaeallimis boahtteáiggis. Máŋggagielat ja máŋggakultuvrralaš gelbbolašvuohta addá ohppiide vejolašvuođa doaimmahit dán sihke nationálalaččat, riikkaidgaskasaččat ja eamiálbmot oktavuođain. Deanu gielda gullá sámegiela hálddašanguvlui, ja Sámegiela nubbingiela sisafievrredeamis, sámegiella 3, Deanu-málle, fága nanne sámegiela ja máŋggagielalašvuođa resursan buohkaide. Ulbmil lea ahte oahppit galget šaddat sámegielagin.
Sámegiella nubbingiellan, sámegiella 3, Deanu-málle, galgá vuođđun atnit sámi árvvuid, sámi kultuvrra ja árbevirolaš máhtu. Fágas oahppá ipmirdit sámi čájehanvugiid ja máinnastanvieruid, sámi girjjálašvuođa ja gielalaš girjjatvuođa. Gielalaš ja dáiddalaš čájehanvuogit ja suokkardeaddji ja kreatiivvalaš oahppandoaimmat galget ohppiide addit vejolašvuođa ovdánahttit beroštumi, dutkanhálu ja ráhkadanilu. Sámegiella nubbingiellan, sámegiella 3, Deanu-málle, galgá váikkuhit ahte oahppit šaddet oadjebas giellageavaheaddjit geat máhttet geavahit iežaset sámegiel gelbbolašvuođa jurddašit, buvttihit oaiviliid, gulahallat ja čatnat oktavuođaid earáiguin. Oahppit galget beassat vásihit ahte sihke skuvllas ja servodagas lea positiivvalaččat go máhttá sámegiela. 
Guovddášelemeanttat	
[bookmark: _Toc71803953]Sámástit
Fága ulbmil lea ahte oahppit álggu rájes galget vásihit ilu sámástaladettiin, sihke oahpaheddjiiguin ja mielohppiiguin. Sii galget beassat njálmmálaččat ovdanbuktit ja hárjehallat molssolaš oktavuođain. Oahppit galget máhttit guldalit, ipmirdit ja geavahit máŋggabealat njálmmálaš giela ságastallamis, stoahkamis, gulahallamis ja ovttasdoaibmamis. 
Čállin ja lohkan
Oahppit galget lohkat ja ráhkadit teavsttaid. Sii galget geavahit lohkama sihke oahppamii ja lohkanilu ovdánahttimii. Teavsttat galget gullat ohppiid árgabeaivái ja astoáigái ja sámi kultuvrii ja ovddeš- ja dálááiggi máinnastanvieruide.  Sii galget čállit teavsttaid mat gulahallet, muitalit ja čájehit buori ja viiddis giellaipmárdusa. 
Giella vuogádahkan ja vejolašvuohtan
Oahppit galget šaddet oadjebas giellageavaheaddjit geat hálddašit iešguđetlágan gulahallanvugiid. Sii galget dađistaga ovdánahttit gelbbolašvuođa vuđolaš jietnadeames ja sátnesojaheames, riektečállimis ja gielalaš struktuvrrain. Oahppit galget máhttit geavahišgoahtit heivvolaš digitála resurssaid dárbbu mielde. 
Fágaidrasttideaddji fáttát
[bookmark: _Toc71803957]Álbmotdearvvašvuohta ja eallinhálddašeapmi
Sámegielas nubbingiellan, sámegiella 3, Deanu-málles, lea fágaidrasttideaddji fáddán álbmotdearvvašvuohta ja eallinhálddašeapmi das ahte giella sáhttá leat identitehtahábmejeaddji, ja ahte oahppit galget ovdánahttit positiivvalaš iešgova ja oadjebas identitehta sámegielagin. Dát sáhttá ohppiide addit gullevašvuođa, oktavuođa ja searvevuođa dovddu, sihke báikkálaččat ja nationálalaččat. Vuolemus luohkkácehkiide biddjo earenoamáš fuomášupmi geavatlaš oahppamii, mas oktavuohta luondduin šaddá deháleamos elemeantan. Dása lea dehálaš vuođđun ahte oahppit galget oahppat álkis dajaldagaid, terminologiijaid ja oahpásnuvvet sámi eallinvuohkái. 
[bookmark: _Toc71803958]Demokratiija ja boargárvuohta
Fágas sámegiella buohkaid váste, lea fágaidrasttideaddji fáddán demokratiija ja boargárvuohta, ahte iešguđet sámi servodagat ovttas dahket girjás Sámi, leat máŋggalágan ealáhusdoaimmat, árbevierut, kultuvra ja giella. Fága váikkuha ohppiid šaddat diđolažžan dasa ahte ovdanbuktinvuogit, njálmmálaš máidnasat ja girjjálašvuohta addet perspektiivvaid ja ipmárdusa dasa ahte gávdnojit máŋga vuogi movt dulkot ja ipmirdit máilmmi. Gelbbolašvuhtii gullet lotnolas máhtut ja gálggat, ja danne dat bohtet nannet ovttaskas oahppi vejolašvuođaid ipmirdit movt servodat lea huksejuvvon. 
Ceavzilis ovdáneapmi 
Sámegielas buohkaid váste, lea fágaidrasttideaddji fáttás ceavzilis ovdáneamis sáhka das ahte oahppit sáhttet smiehttat movt olmmoš, biras ja servodat váikkuha nubbi nubbái, ja movt dat ovdanbuktojit sámegielain, sámi teavsttain ja girjjálašvuođas ja máilmmigovas. Go oahppit nuorra agis ožžot vejolašvuođa searvat geavatlaččat oahpahussii, de dát lasiha máhtu das movt servodat ja máilbmi gullá oktii, ja movt iešguđet elemeanttat váikkuhit nubbi nubbái. Luonddu seailluheapmi ja ceavzilis ovdáneapmi gártá leat dehálaš fáddán. 
Vuđolaš gálggat
Njálmmálaš gálggat
Njálmmálaš gálggat Sámegielas nubbingiellan, sámegiella 3, Deanu-málle, lea máhttit gulahallat earáiguin go guldala, ipmirda, muitala ja searvá ságastallamiidda. Ovdáneapmái gullá máhttit geavahit gálggaid álkis beaivválaš oktavuođain, máhttit searvat aktiivvalaččat váddáseappot guldalan- ja hupmandilálašvuođaide. Dát mearkkaša dađistaga geavahišgoahtit stuorát sátneriggodaga ja eanet gielalaš struktuvrraid. Go sámegiella buohkaid várás bidjá fuomášumi geavatlaš oahppamii, de njálmmálaš gálggat bohtet buorebut oidnosii, go oahppit joavkkuin ja oktagaslaččat doaimmahit giela. 
Máhttit čállit
Go sámegielas buohkaid várás galgá máhttit čállit, de das lea sáhka máhttit čállit álkis teavsttaid. Ovdáneamis álggos galgá máhttit čállit álkis sániid ja cealkagiid ja máhttit plánet, hábmet ja gieđahallat iešguđet mállet teavsttaid heivehuvvon ulbmiliidda, sisdollui, dieđihangaskaoapmái ja vuostáiváldái. Dát mielddisbuktá dađistaga geavahišgoahtit stuorát sátnehivvodaga ja dađistaga hálddašit grammatihkalaš njuolggadusaid ja gielalaš struktuvrraid ja geavahit strategiijaid, veahkkeneavvuid ja gálduid heivvolaš vugiin.
Máhttit lohkat
Máhttit lohkat sámegielas buohkaid váste, lea ipmirdit iešguđet mállet teavsttaid sisdoalu. Ovdáneamis álggos galgá máhttit lohkat sániid, cealkagiid ja álkis teavsttaid, ja dasto lohkat ja ipmirdit iešguđet mállet teavsttaid main lea iešguđet hápmi ja iešguđet ulbmilat, maiddái teavsttaid mat sisdollet loguid, sturrodagaid ja áige- ja mihttoovttadagaid. Dát mielddisbuktá dađistaga ipmirdit eanet sániid, dajaldagaid ja gielalaš struktuvrraid, ja geavahit strategiijaid ja veahkkeneavvuid heivvolaš vugiin. 
[bookmark: _Toc71803964]Digitála gálggat
Digitála gálggat sámegielas buohkaid váste, lea máhttit geavahit digitála reaidduid, mediaid ja resurssaid giellaoahpahusas ja njálmmálaš ja čálalaš gulahallamii. Ovdáneapmi manná das ahte máhttit stoahkat ja geahččaladdat digitála resurssaiguin, dasa ahte eambbo iešráđálaččat máhttit geavahit digitála resurssaid diđošteapmái ja diehtoviežžamii ja ovdánahttit digitála árvvoštallannávccaid. 
[bookmark: _Toc71803965]Gelbbolašvuođamihtut ja árvvoštallan
[bookmark: _Toc71803966]Gelbbolašvuođamihtut ja árvvoštallan 1. dássi
Gelbbolašvuođamihtut maŋŋel 1. dási

Oahpahusa ulbmil lea ahte oahppi galgá máhttit
geavahit sániid ja dajahusaid iežas ja lagas birrasiid birra
ságastallat govaid, teavsttaid ja birrasiid birra 
muitalit iežas ja lagas birrasiid birra 
guldalit ja bargat hutkkálaččat iešguđet ovdanbuktimiiguin nugo luđiiguin, lávlagiiguin, rollaiguin, spealuiguin ja sámi muitalusaiguin 
diđoštit ja bargat hutkkálaččat giellajienaiguin, stávvaliiguin, giellaelemeanttaiguin ja ritmmaiguin 
teavsttaid lohkat ja dadjalit daid birra juoidá
čállit sániid ja álkis teavsttaid

Dađistaga árvvoštallan 
Dađistaga árvvoštallan galgá veahkehit ovddideame oahppama ja ovdánahttime gelbbolašvuođa fágas. Oahppit čájehit ja ovddidit gelbbolašvuođa sámegielas nubbingiellan, 1. dásis go guldalit, lohket ja ožžot vejolašvuođa čájehit ahte sii ipmirdit teavsttaid, ja go sii geahččaladdet gielain ja ráhkadit álkis gulahallanteavsttaid. 
Oahpaheaddji galgá ordnet dili ohppiid mielváikkuheapmái ja movttiidahttit oahppanmillii molssolaš bargovugiiguin gos oahppit besset lihkadit, geavahit iežaset áiccuid, besset diđoštit ja imaštallat ja leat hutkát. Oahpaheaddji ja oahppit galget gulahallat ohppiid sámegiela ovdáneami birra. Oahppit galget oažžut vejolašvuođa geahččaladdat. Gelbbolašvuođa vuođul maid oahppit čájehit, de sii galget oažžut vejolašvuođa bidjat sániid dasa maid sii vásihit ahte sii máhttet, ja maid máhttet buorebut go ovdal. Oahpaheaddji galgá bagadallet viidáset oahppama birra ja heivehit oahpahusa nu ahte oahppit sáhttet geavahit bagadusa oahppat hállat sámegiela.
[bookmark: _Toc71803967]Gelbbolašvuođamihtut ja árvvoštallan 2. dássi 
Gelbbolašvuođamihtut maŋŋel 2.dási

Oahpahusa ulbmil lea ahte oahppi galgá máhttit
geavahit sániid ja dajahusaid iežas árgabeaivvi ja lagas birrasiid birra 
ságastallat ja muitalit dáhpáhusaid ja plánaid birra 
guldalit, lohkat ja bargat hutkkálaččat teavsttaiguin ja sámi muitalusaiguin
čállit oanehis teavsttaid mat dieđihit, muitalit ja jerret
geavahit čielga jietnadeami ja áddehahtti sátnesojaheami ja cealkkastruktuvrra

Dađistaga árvvoštallan 
Dađistaga árvvoštallan galgá veahkehit ovddideame oahppama ja ovdánahttime gelbbolašvuođa fágas. Oahppit čájehit ja ovddidit gelbbolašvuođa Sámegielas nubbingiellan, sámegiella 3, Deanu-málle, 2. dásis go sii guldalit, lohket ja dadjet juoidá teavsttaid birra, go sii váldet sáni vuoru mielde ságastallamiin ja lonohallet dieđuid, ja go sii barget ja ráhkadit gulahalli teavsttaid.
Oahpaheaddji galgá ordnet dili ohppiid mielváikkuheapmái ja movttiidahttit oahppanmillii molssolaš bargovugiiguin gos oahppit besset leat aktiivvalaččat, diđošteaddjit ja hutkkálaččat. Oahpaheaddji ja oahppit galget gulahallat ohppiid sámegiela nubbingiela ovdáneami birra, sámegiela 3, Deanu-málle. Oahppit galget oažžut vejolašvuođa geahččaladdat. Gelbbolašvuođa vuođul maid oahppit čájehit, de sii galget oažžut vejolašvuođa bidjat sániid dasa maid sii vásihit ahte sii máhttet, ja maid sii máhttet buorebut go ovdal. Oahpaheaddji galgá bagadallet viidáset oahppama birra ja heivehit oahpahusa nu ahte oahppit sáhttet geavahit bagadusa viidáset giellaoahppamii ja vai hupmet sámegiela ođđa ja amas gulahallandilálašvuođain.
[bookmark: _Toc71803968]Gelbbolašvuođamihtut maŋŋel 3. dási ja árvvoštallan 3. dássi
Gelbbolašvuođamihtut 3.dássái

Oahpahusa ulbmil lea ahte oahppit galgá máhttit 
geavahit molssolaš sániid ja dajahusaid beroštumiid ja astoáiggi birra 
ságastallat ja muitalit vásáhusaid ja plánaid birra
diđoštit ja ovdanbuktit iešguđet fáttáid
guldalit, lohkat ja bargat hutkkálaččat álkis teavsttaiguin
diđoštit sámi girjjálašvuođa ja ságastallat sámi girjjálašvuođa birra
čállit teavsttaid mat dieđihit, muitalit ja jerret
geavahit heivvolaš sátnesojahemiid ja cealkkastruktuvrra

Dađistaga árvvoštallan
Dađistaga árvvoštallan galgá veahkehit ovddideame oahppama ja ovdánahttime gelbbolašvuođa fágas. Oahppit čájehit ja ovddidit gelbbolašvuođa Sámegielas nubbingiellan, sámegielas 3, Deanu-málles, go sii guldalit ja lohket teavsttaid, ja lonohallet dieđuid teavsttaid birra, go sii čuovvulit earáid oaiviladdimiid ságastallamiin, ja go ráhkadit oktilis gulahalli teavsttaid.
Oahpaheaddji galgá ordnet dili ohppiid mielváikkuheapmái ja movttiidahttit oahppanmillii molssolaš bargovugiiguin gos oahppit besset diđoštit ja geavahit hutkáivuođa ja miellagovahallama. Oahpaheaddji ja oahppit galget gulahallat ohppiid sámegiela nubbingiela ovdáneami birra, sámegiela 3:s, Deanu-málles. Oahppit galget oažžut vejolašvuođa geahččaladdat. Gelbbolašvuođa vuođul maid oahppit čájehit, de sii galget oažžut vejolašvuođa bidjat sániid dasa maid sii vásihit ahte sii máhttet, ja smiehttat iežaset fágalaš ovdáneami birra. Oahpaheaddji galgá bagadallet viidáset oahppama birra ja heivehit oahpahusa nu ahte oahppit sáhttet geavahit bagadusa viidáset njálmmálaš ja čálalaš giellaoahppamii oahpes ja ođđa gulahallandilálašvuođain.

Oppalašárvosátni
Oppalašárvosátni maŋŋel 3. dási guoská oppalašárvosátnái maŋŋel 10.ceahki.
Oppalašárvosátni galgá čájehit ollislaš gelbbolašvuođa mii oahppis lea Sámegielas nubbingiellan, sámegiela 3:s, Deanu-málles, maŋŋel go geargá oahpahusa 3. dásiin. Oahpaheaddji galgá plánet ja ordnet dili nu ahte oahppit besset čájehit gelbbolašvuođa molssolaš vugiid mielde, mii sisdoallá ipmárdusa, smiehttama ja kritihkalaš jurddašeami, iešguđet oktavuođain. Oahpaheaddji galgá bidjat ovtta árvosáni Sámegielas nubbingiellan, sámegiela 3:s, Deanu-málles, njálmmálaš ja čálalaš gelbbolašvuođa vuođul maid oahppi lea čájehan fágas.
Diibmolohku
Geatnegahtton sámegiel oahpahusa Oahppoplána ráhkadeamis Deanus lea vuođđun biddjon sámegiela nubbingiela oahppoplána – sámegiella 3. 
Plána mielde galget sámegielas nubbingiellan – sámegiela 3:s ohppiin leat oktiibuot 608 diimmu (60 minuhtasaš diimmut) 1.-7.ceahkis. Dát dahká 2,2 diimmu vahkkui. 
Nuoraidceahkis, 8.-10.ceahkis, galget ohppiin leat 228 diimmu (60 minuhtasaš diimmut). Dát dahká 2 diimmu vahkkui.
Danne go oahppoplána lea heivehus sámegiela nubbingiela oahppoplánas – sámegiella 3, de adno dán oahppoplána diibmolohku nai vuođđun, heivehusaiguin. Diibmolohku heivehuvvo fága gelbbolašvuođamihtuide ja boađusjoksosiidda gitta 2.dássái. Evttohuvvo 1,5 diibmosaš diibmolohku vahkkosaččat buot luohkkácehkiin (2 diimmu á 45 minuhta)


